
Savremena islamska tradicija bosanskih muslimana razvijala se u teškim uvjetima okupacije, diktature, neslobode, ratova i izolacije od ostatka muslimanskog svijeta i pritom pokazala zavidan stepen originalnosti. Ponovna reintegracija u šire misaone tokove muslimanskog svijeta privremeno je dovela do izvjesnog pada kreativnosti čijoj se revitalizaciji možemo nadati nakon 'probave' novih saznanja i uticaja. U ovom radu identificirali smo pet tematskih područja za koja smo smatrali da trebaju biti fokus naših misaonih napora u narednom periodu a to su: 1) legitimiranje islamskog institucionalnog okvira u BiH, 2) kontinuirana valorizacija naše prakse na izvorima islama, 3) artikulacija islamske prakse i promocije u demokratskom, multikulturnom društvu, 4) islamska društvena misao za postkonfliktno društvo u tranziciji i 5) temeljne akaidske teme našega doba. 

Ključne riječi: islamska misao u BiH, IZ u BiH, islamska tradicija Bošnjaka, islam i demokratija, islamska društvena misao, savremena akaidska nauka.

Savremena islamska tradicija Bošnjaka nastajala je i razvijala se u nezahvalnim uvjetima austrougarske okupacije i kolonijalizma, jugoslovenske diktature, komunističke neslobode, zatim ratova i izolacije od ostatka muslimanskog svijeta.
 Kada govorimo o islamskoj tradiciji Bošnjaka danas onda mislim da uvijek trebamo imati na umu različite uvjete u kojima oni žive. Kada je Bosna i Hercegovina u pitanju možemo govoriti o tri njena dijela. Prvi je onaj dio gdje islam i muslimani imaju vjerovatno bolje uvjete za razvoj nego bilo kad u skorijoj historiji. Iako ni ovo vrijeme nije bez svojih izazova, slobode koje bosanski muslimani trenutno uživaju u ovom dijelu BiH, dostignuti nivo obrazovnog, ekonomskog i političkog razvoja, kvalitet i intenzitet veza sa širom muslimanskom zajednicom, kadrovski i obrazovni potencijali Islamske zajednice i njen međunarodni ugled ne mogu se porediti ni sa čim u posljednjih 125 godina.  To se međutim ne može reći za ostale dvije trećine BiH. Naime, na drugom dijelu BiH islama u nekom značajnijem obimu nema već dugo dok u je na trećem dijelu on pod snažnom prijetnjom iščeznuća ili uništenja u posljednjih petnaest godina. Zatim imamo Sandžak, Crnu Goru, Sloveniju i Hrvatsku te ostalu dijasporu. Ali kako je već postala naša navika i ja ću ovom prilikom govoriti iz perspektive one prve trećine u uvjerenju da je razvoj događaja u njoj najvažniji za ukupnu sudbinu bosanskih muslimana, mada mislim da se u narednom vremenu mnogo više trebamo praktično baviti muslimanima u Republici Srpskoj

Dvije su ključne karakteristike sadašnjeg trenutka islamske tradicije u odnosu na blisku prošlost. Prva je ekspanzija mogućnosti koje su se ukazale pred njom u uvjetima slobode kada više odgovornost za neuspjehe nije moguće prebacivati na 'objektivne' okolnosti. Međutim, iako su se uvjeti djelovanja radikalno promijenili ima mnogo pokazatelja da se na njih još nismo privikli. Još smo po inerciji u grču, suzdržani, unaprijed rezervisani kada je ishod novih inicijativa u pitanju. Daleko smo od iscrpljivanja svih mogućnosti koje su nam se ukazale. Druga opća karakteristika sadašnjeg stanja je da se naša tradicija sada razvija u uvjetima intenzivne interakcije sa tradicijama i mišlju drugih muslimanskih sredina što je omogućeno odlaskom većeg broja naših studenata u muslimanski svijet, manje-više nesmetanim protokom literature, prevodilačkim zamahom i svakako internet-komunikacijom. Tako je okončana decenijska poluizolacija. U uvjetima te relativne odsječenosti od velikih centara islamskog učenja originalnost/kreativnost je bila gotovo jedini izbor našoj ulemi u suočenju sa prijetnjom utrnuća preostale žarke islama. Tim okolnostima se dobrim dijelom može objasniti inovativno razmišljanje rahmetli Huseina Đoze i posebno rahmetli Alije Izetbegovića, koji je još uvijek naš najcitiraniji 'islamski' mislilac u svijetu zahvaljujući knjizi Islam između Istoka i Zapada koja još ne prestaje nadahnjivati muslimanske čitaoce širom svijeta.
 Danas se pak može govoriti o izvjesnoj stagnaciji naše izvorne islamske misli. Smatram da je primarni razlog tome 'zagušenost' dotokom novih saznanja i uticaja. Uslijed toga mi danas više prevodimo i islamom se bavimo češće akademski nego misionarski. Vjerujem da su okolnosti takve da će nakon 'probave' ovih novih uticaja naša misao ponovo zaimati svoju originalnost. Pažnja usmjerena 'bosanski islam', očekivanja od njega kao i opća važnost interpretacije islama i koncepta islamskog obrazovanja u svijetu nakon 11. septembra 2001. pomoći će taj proces zahtijevajući nova rješenja (demand driven development).
 

Nakon ovog uvoda, a u ovoj fazi razmišljanja na zadanu mi temu želim podcrtati pet magistralnih pravaca u kojima bi, čini mi se, trebalo razvijati islamsku tradiciju Bošnjaka u bosanskom kontekstu. Kako zadata tema i nalaže, ovaj rad je kritički intoniran i on govori o onome što nam je raditi. Drugdje sam – možda i odveć afirmativno - govorio o našim uspjesima i dostignućima u razvoju islamske misli i razradi islamske prakse.

1. Teorijsko potkrijepljivanje bosanskog modela institucionalizacije islama

Model upravljanja islamskim vjerskim poslovima kojeg su razvili bosanski muslimani u posljednjih 125 godina je izuzetan i po mnogo čemu – kao koncept - superioran u odnosu na ostale postojeće modele (ministarstva vakufa u arapskim zemljama, Dijanet u Turskoj, nevladine organizacije i pokreti u zapadnoj Evropi, Indoneziji i drugdje, neovisne muftiluke u Rusiji, itd.). On se odlikuje potpunom neovisnošću u odnosu na državu (za razliku od Grčke i Bugarske, npr.) i počiva na načelu (još uvijek limitirane) šure, uključivanja vjernika u procese odlučivanja (participacija, predstavnička demokratija). Kao takav on predstavlja veliki kapital koga treba dalje razvijati, njegovati, jačati i teorijski legitimirati kako bi se osigurala njegova održivost pred izazovima drugih koncepata i modela. 

To je potrebno i ako se ovaj koncept želi ponuditi kao relevantno iskustvo u traganju drugih muslimanskih zajednica za adekvatnim rješenjem. Naš islamski administrativni model potrebno je apstrahirati iz akumulirane prakse. Tada će on biti relevantan izvan BiH. Ko je imao priliku objašnjavati strancima šta je Islamska zajednica brzo je shvatio da je u kratkim crtama ustroj IZ najlakše objasniti katolicima i pravoslavcima a ponajteže muslimanima. Jednom kada nakon što se osvjedoče u ono što IZ jeste
 privatno priznaju da im se taj koncept sviđa. No kako IZ pretpostavlja odvajanje vjere od države, odnosno sekularizam kako muslimani s Istoka obično odmah kažu, mole da ih se ne citira dok ne budu imali prilike da još razmisle. Takav smo slučaj imali nedavno kada nas je zijaretio jedan istaknuti islamski mislilac iz arapskog svijeta koji živi na Zapadu. No, o tome će kako sam razumio drugi a ja ću se vratiti na bosanski kontekst. 

Imajući u vidu da je sveukupna islamska baština po pitanju naravi i institucionalizacije islamskog vjerskog autoriteta raznolika i bogata a povremeno i ambivalentna nije moguće zanemariti potrebu da se bosanski model teorijski argumentira zbog unutarnjih potreba. Prema mom skromnom razumijevanju islamske historije moguće je govoriti o dvije islamske administrativne kulture. Jedna je individualistička ili ulemanska koja drži da je pitanje vjere primarno pitanje pojedinca i individualnih vjerskih autoriteta - uleme. Centralni, hijerarhizirani, organizirani islamski autoritet u ovom konceptu ne postoji. Uloga države se, po ovom shvatanju, nastoji svesti na minimalnu mjeru (izbor jednog od postojećih fikhskih rješenja za primjenu, organizaciju sudstva, primjenu šerijata, isl.). Tako država ili drugi islamski autoritet nema izvornu nadležnost nad džamijama, vakufima ili islamskim obrazovnim institucijama osim nad onima koje je sama ustanovila. Tumačenje islama je isključiva prerogativa uleme. To su samo neke od osobenosti te kulture. Ove tendencije moguće je prepoznati kod mnogih ranih fekiha a njegovo oličenje je stav rahmetli imama Ahmeda ibn Hanbela spram inkvizicijskih nastojanja mu'tezilskih abbasijskih halifa da pod svoju kontrolu stave vjerske poslove. Elemente ove kulture možemo prepoznati i kod imama Ebu Hanife, r.a., kad je odbio saradnju sa abbasijskim halifama i posebno kod imama Malika kad je odbio da njegov Muvetta' bude proglašen obaveznim izvorom zakona na nivou države. U našim uvjetima ova kultura decentralizacije po shvatanju mnogih bosanskih muslimana ima elemente anarhije u sebi. 

Druga je kultura centraliziranog vođenja islamskih poslova koju su razvile i nama donijele Osmanlije a koja se kasnije razvila u Islamsku zajednicu kakvu danas poznajemo. (Prisjetimo se da je stavljanje vakufa pod kontrolu države, odnosno IZ zahtijevalo vremena i u nas, ne samo u arapskim zemljama. Sličan je slučaj i sa akcijom ukupljanja zekata i sadekai fitra od strane IZ-e).

Svaka od spomenute dvije kulture ima svoje utemeljenje u islamskoj misli i presedane u islamskoj praksi a većina muslimana ima iskustvo samo sa jednom kulturom. Problemi se javljaju kada se pomiješaju muslimani sa različitim administrativnim kulturama. Zapravo, nakon jedne analize čini nam se da suština nesporazuma Islamske zajednice sa većinom 'vehabija' u BiH nije ni u njihovoj interpretaciji islama, ni u (ne)slijeđenju hanefijskog mezheba, ni u (ne)toleranciji ili (ne)zagovaranju nasilja već u različitim shvatanjima kako treba urediti islamske poslove u nas. S obzirom na sve to nužno je teorijski model IZ obrazlagati i argumentirati na način kako je rahmetli Đozo obrazlagao akciju ukupljanja zekaza i sadekai fitra. U protivnom IZ bit će doživljena, ne samo od literalista, kao još jedna bosanska novotarija ili samovoljna hodžinska birokratija.
 Naime, iako je većina članova Sabora iz reda 'laika', iako ih je mnogo u strukturama medžlisa i iako oko polovine glasova koji biraju reisu-l-ulemu dolazi iz njihovih redova, još uvijek među 'laicima' vlada uvjerenje da je IZ jedna zatvorena, usko-profesionalna institucija u kojoj se laici ništa ne pitaju. Nastavi li preovladavati ovakvo mišljenje uskoro ćemo imati mnogo onih koji vjeruju ali ne žele pripadati zajednici, što je već viđen fenomen na Zapadu (believing without belonging). To će sa sobom donijeti daljnje slabljenje vjerskog autoriteta IZ i individualizaciju vjere.

Od resursa na koje se može pozvati u ovom nastojanju su obaveznost jedinstva muslimanskog vodstva, propisi o bej'i itd. Istovremeno valja uzeti u obzir islamske principe odgovornosti (muhasebe) i dogovaranja (šure). Jedan od važnih a možda i ključni argument u korist bosanskog modela upravljanja islamskim poslovima mogla bi biti njegova efikasnost i učinkovitost. Jednostavno, to je model koji polučuje rezultate (It works!) Da parafraziramo Čerčilov argument za demokratiju: bosanski model je možda loš, ali je bolji od svih funkcionirajućih alternativa. 

U vezi sa ovim, postoji i potreba da se odredi opseg pitanja kojima se Islamska zajednica želi ekskluzivno baviti. Neupitno je da IZ treba imati kontrolu nad džamijama, mektebima, obrazovanjem i postavljanjem imama, vjeronaukom u školama, ... Postoji zatim poslovi koji bi i mogli ne moraju biti ekskluzivni domen IZ, odnosno mogu biti predmet 'dvojnog nadleštva' IZ i islamskog nevladinog sektora. Međutim, postoje i neki zahtjevi kakav je onaj o ekskluzivnom pravu na izdavanje islamske literature koji mogu doći u sukob sa zakonima o temeljnim ljudskim pravima i slobodama. Takvi zahtjevi bi IZ-u, odnosno zbog nje bosansku državu, mogli odvesti na Sud za ljudska prava u Strazburu. 

Pitanje koje je vezano a također traži odgovor je u kakvom odnosu treba da budu IZ i islamski civilni sektor. Čini se da je vrijeme da oni jedni druge konačno prihvate kao partnere a ne takmace zarad dobra sviju. Osnivanje komisije Rijaseta koja bi se bavila ovim pitanjem ohrabrujuća je vijest. Možemo li u tom smislu ponešto naučiti od Katoličke crkve i njenih odnosa sa laičkim katoličkim pokretima?

2. Permanentno sravnjavanje naše misli i prakse sa islamskim izvorima

Islamska tradicija Bošnjaka rezultat je jedinstvenog spleta historijskih okolnosti koje nisu uvijek bile naklonjene zdravom i nesmetanom razvoju islamske misli i prakse. Često su bosanski muslimani u prošlosti prešutno prihvatali rješenja koja nisu bila rezultat spontane evolucije njihove islamske misli već su im bila nametnuta i od njih kao nužna privremeno prihvaćena. Mnoga od tih rješenja kasnije nisu bila valjano artikulirana unutar islamskog referentnog okvira iako su ostala na snazi i u izmijenjenim okolnostima. Naprimjer, šerijatski sudovi u nas nisu ukinuti zato što je naša ulema zaključila da tako treba biti. Mi tek trebamo islamski objasniti ili opravdati svođenje šerijata na moralni kodeks i zalaganje za odvajanje vjere od države.
 Pri tome treba postaviti mnoga pitanja uključujući i ono o drugim alternativama i njihovoj izvodljivosti? Bez takve elaboracije neće biti moguće govoriti niti o našem doprinosu razvoju islama u Evropi. Mnogo važnije, izostanak islamske argumentacije islamsku praksu ovih prostora u vremenu globalizacije i transteritorijalnih vjerskih autoriteta čini posebno ranjivom na kritike svake vrste. Naša ulema i naši imami su pod sve većim pritiskom svojih džematlija da bosansku praksu islama brane pojmovnikom metodologije islamskog prava (usuli fikha). Oni to nisu uvijek kadri činiti što je potencijalno opasno za našu islamsku tradiciju. IZ svojim vjernicima ne može zabraniti da čitaju literaturu koju ne odobrava niti ih može spriječiti da pitaju i slijede autoritete izvan IZ ali može ponuditi uvjerljive odgovore za svoju praksu, ili ako to nije u stanju, korigovati se. Mi smo kritičko propitivanje naše islamske prakse i njeno sravnjavanja sa Kur'anom i Sunnetom zapostavili i prepustili vaninstitucionalnim pojedincima i organizacijama, odnosno medijima, a odgovore na te kritike polemičarima iz Zajednice. To je sigurno jedan od zanemarenih aspekata mišljenja i djelovanja rahmetli Mehmeda Handžića i Huseina Đoze. Ukoliko se nastavi sa ovakvom praksom IZ će gubiti sve više mladih ljudi koji će posezati za alternativnim islamskim autoritetima, uključujući i one radikalne, a muslimani izvan Bosne će nas jednostavno smatrati slabim muslimanima. 

Želim ovdje ukazati na još jedan sličan izazov. U posljednje vrijeme naša je stručna i šira javnost fokusirana na kritike naše tradicije koje dolaze iz selefijskog, odnosno literalističkog kruga islamskog mišljenja. Očekivati je međutim da će u skorijoj budućnosti mnogo snažniji izazov doći iz pravca radikalne kritike klasične usuli fikhske paradigme, odnosno iz pravca historijskog kriticizma (kritičke hermeneutike). Ovo što smo dosada imali bili su napadi na ogranke islamskog prava i nauka (furu'), dok je ono što dolazi usmjereno na same temelje islamskog prava i misli, na paradigmu. Ne budemo li spremni za suočenje sa tim izazovom, koji je mnogo sofisticiraniji i koji je u zamahu, rizikujemo da svoju islamsku praksu izložimo ispitu koji neće moći izdržati. Čini se da u suočavanju s njim nećemo moći računati na veliku pomoć islamskih autoriteta iz muslimanskog svijeta jer ni oni još nisu formulirali uvjerljive odgovore na njega. Naše visokoškolske institucije su pravo mjesto da blagovremeno počnemo spremati svoje kadrove za ovaj izazov upoznajući ih sa historijskim kriticizmom, kršćanskim iskustvom u tom pogledu te mogućim tačkama fokusa kada je islam u pitanju. Za to ih treba spremati i tako što ćemo ih generalno kvalitetnije uvoditi u islamske studije i arapski i engleski jezik. Potrebno je da se educiramo da odgovaramo na te postavke kao što smo se nekad pripremali da odgovaramo na postavke orijentalista kad su u pitanju Kur'an i Sunnet. U ovom trenutku mi to ne činimo dovoljno. Zapostavljanje literature iz usul-i fikha, kao i temeljnih epistemioloških i metodoloških tema 'ulumu 'l-Kur'ana i 'ulumu 'l-hadisa u našoj izdavačkoj aktivnosti posljednjih godina je u tom smislu indikativno i zabrinjavajuće.

Dakle, potrebno je vršiti kontinuiranu valorizaciju naše prakse i misaonog naslijeđa unutar islamskog referentnog okvira uvijek ostajući vjeran temeljnim principima Kur'ana, Sunneta i naše tradicije ali i otvoren za nove uticaje i perspektive. U vremenu globalizacije nemoguće je imati uniformnu praksu i misao kakvu smo imali u vrijeme od 1945-1990. No, da bi zadržala svoju unutarnju koherenciju i snagu, i da bi ta nova raznolikost bila bogatstvo a ne teret, Islamska zajednica treba osigurati da se islamska misao u nas razvija u okvirima legitimnog islamskog pluralizma čvrsto usidrenog u najboljoj tradiciji islamskog reformizma orijentiranog ka islamskom centru (vesatijja). Izabrana djela Mehmeda ef. Handžića, Džemaludina ef. Čauševića, Huseina ef. Đoze, neke od brojnih magistarskih i doktorskih radnji nastalih u posljednje vrijeme na FIN-u ali i drugim univerzitetima u BiH i svijetu, te radovi prof. Enesa Karića i nekih drugih naših autora, dobra su osnova za ovaj obiman poduhvat.
 

3. Islamska praksa i djelovanje u demokratskim uvjetima

Islamski pravnici bez izuzetka simultano naučavaju univerzalnost islama i promjenjivost islamskih normi vezanih za mjesto i vrijeme. U skladu s tim oni su pokušavali pronaći rješenja za svaku situaciju u kojoj su se našli i ostavili nam tomove pravničkih rješenja i mišljenja koji su nam često i danas od velike pomoći. Na jedno nas međutim nisu spremili, niti su mogli, a to je život u uvjetima liberalne demokratije u multireligijskom društvu. Bez obzira kako se činilo otrcano, podsjetit ću da većina bosanskih muslimana danas spada u malu privilegovanu kategoriju muslimana koji žive u relativnoj slobodi i kakvoj-takvoj pravnoj državi. A to je za muslimane radikalno nov društveno-politički sistem koji za praksu i misiju otvara mnoge mogućnosti ali i otežava, mada ne i onemogućava, svjedočenje nekih klasično shvaćenih aspekata vjere. Demokratija propisuje kako određene sadržajne norme tako i pravila igre koja se moraju poštivati. Sadržaj liberalne demokratije obično se izražava u formi fundamentalnih ljudskih prava i sloboda koje su pobrojane u različitim deklaracijama i konvencijama o ljudskim pravima. Poznavanje i poštivanje procedura u demokratiji, kao i u zakonima, je često podjednako važno kao i poštivanje suštine jer je to nerijetko jedini način da se ustanovi pravda. Prema tome izazov koji se pred nas postavlja jeste kako pomiriti islamska učenja i teoriju ljudskih prava i implementirati ta učenja putem demokratskih mehanizama. 


Većina dosadašnjih interpretacija islama pa i ova naša, a posebno metode pozivanja nisu razvijane za demokratsko društvo. Islamska misao i pravo su se uglavnom razvijali u nedemokratskim sredinama. Zato naši prevodioci i recenzenti imaju velikih glavobolja kada prevode čak i recentna djela islamskih autora iz muslimanskog svijeta. Često se pojedine rečenice i pasusi izbacuju a da se čitalac i ne upozori, recenzenti traže izostavljanje pasusa, bestseleri iz arapskog svijeta u Bosni su dokaz agresivne islamizacije.
 Izdanja Međunarodnog instituta za islamsku misao (IIIT) na arapskom i engleskom uglavnom se i sadržajno razlikuju. 

Neka od pitanja koja se u ovom smislu posebno nadaju jesu: Kako javno svjedočiti islam u sekularnoj državi? Kako vršiti obavezu pozivanja na dobro i odvraćanja od zla (hisba) a ne biti optužen za ugrožavanje sloboda i prava drugih? Kako citirati vjerske izvore ili iznijeti svoja vjerska uvjerenja o različitim društvenim pitanjima a da ne budemo optuženi za širenje mržnje i antisemitizma, što nam se čest desi kad progovorimo kako govore hatibi po Kairu i Mekki? Kako se izboriti za pravo da govorimo o islamskim propisima vezanim za mješovite brakove a da svaki put ne budemo proglašeni šovinistima, kao što se već desilo nekima od nas? Šta imamo kazati političarima kada nam se obrate, kao što već jesu, po pitanju podrške zakonima koji predviđaju jednakost bez obzira na spolnu orijentaciju i slične zakonske projekte? 

Ovo svakako nije nemoguća misija ali zahtijeva snažan intelektualan angažman. Vjersko uvjerenje može biti prihvatljivo u javnoj sferi i po najstrožim liberalnim standardima kada bude formulisano kao racionalni politički zahtjev i kao takvo uvedeno u politički proces preko političkih stranaka, nevladinih organizacija, interesnih grupa ili građanskih inicijativa. Nedavno je Jurgen Habermas odškrinuo vrata liberalno-demokratske teorije za religijsku argumentaciju u određenim uvjetima.
 Rad Willa Kymlicke također može biti poticajan u pojedinim njegovim dijelovima.
 Luejj Safi (Louay Safi) eksperimentiše sa nekoliko interesantnih ideja o minimalnoj, vjerski neutralnoj 'islamskoj državi' u saradnji sa vrlo angažovanom i dobro organiziranom muslimanskom zajednicom.

U okviru ovog poduhvata potrebno je prvo detaljno upoznati šta su to međunarodni standardi kada je u pitanju poštivanje prava na slobodu vjere ili uvjerenja. Mislim ovdje prije svega na Evropsku deklaraciju o ljudskim pravima sa njenim protokolima, na različite deklaracije UN-a o ljudskim pravima, relevantne dokumente OSCE-a, isl. Potom je nužno dobro proučiti mogućnosti koje nam nudi domaće zakonodavstvo. Zbog toga što nismo uradili svoju domaću zadaću u ovom pogledu moramo da trpimo dok nam sekularni fundamentalisti među domaćim političarima, novinarima, tzv. javnim kulturnim radnicima i drugi svako malo drže lekcije o tome šta su 'evropski standardi' u ovoj oblasti a da ne dobiju adekvatnu lekciju o svojoj neupućenosti u evropsku praksu na ovom, kao i na mnogim drugim poljima. Iz istih razloga nas mimoilaze i brojne druge mogućnosti javnog islamskog djelovanja. Uprkos godinama borbe za vjeronauku u školama mi još nemamo dobro obrazloženje zašto je želimo i na čemu temeljimo svoje tvrdnje da je to naše pravo.  

U našim uvjetima islamska pedagoška i socijalna misao kao i islamska etička učenja posebno dobivaju na značaju. Također, IZ je više puta izrazila svoju opredijeljenost za međureligijski dijalog i daje sve od sebe da ga promovira. Nedostaju međutim dokumenta, uputstva, edukacija koja bi podržavala ova nastojanja i mirila ih sa vjernošću tradicionalnim učenjima o spasenju, odnosu prema nevjernicima i obavezi pozivanja u islam. Vatikanski dokumenti o dijalogu i misiji mogu biti poticajni za razmišljanje. Pitanja je mnogo a ova smo spomenuli kao ilustraciju. Za očekivati je da će zahtjev za inovativnim tumačenjem islama u demokratskim uvjetima biti sve naglašeniji što smo bliži Evropskoj uniji.

Želim ovdje skrenuti pažnju i na potrebu osavremenjivanja rada IZ kroz upotrebu empirijskih istraživanja, istraživanja javnog mnijenja i uopće preuzimanje najbolje prakse u savremenoj administraciji, upravljanju ljudskim resursima, javnim finansijama, odnosima s javnošću, informacionim tehnologijama u upravi i slično. Nije mjesto za elaboraciju pa je dovoljno reći da nam ništa bolje od empirijskih istraživanja neće pokazati šta trebamo činiti i kakve rezultate postižemo. Neki podaci koje dobijamo iz studija koje drugi prave su poražavajući. Naprimjer, prema UNDP-ovoj studiji Human Development Report Bosnia and Herzegovina 2000 – Youth (Sarajevo, 2000, str. 98), čak 75% mladih Bosanaca koji imaju makar jednu godinu univerzitetskog obrazovanja odobrava predbračni seks! Za cijelu mladu bošnjačku populaciju bez obzira na obrazovanje taj procent je 52%. Svakako, sa zaključcima ne treba žuriti dok se ne urade dodatna istraživanja ali ovi podaci jesu alarm. Ne sjećam se da je iko u nas reagovao na njih. Ovdje svakako treba pohvaliti pionirske korake nekih organa Islamske zajednice u ovom pravcu ali i upozoriti na opasnost od banaliziranja takvih istraživanja kroz neprofesionalan pristup.

4. Islamska društvena misao za postkonfliktno društvo u tranziciji

Neka znanstvena istraživanja pokazuju da su našoj javnosti prva asocijacija na IZ-u smrt i dženaza. Oni je doživljavaju prije svega kao pokopno društvo.
 Ne ulazeći u razloge koji su nas doveli dotle konstatovat ćemo da postoji hitna potreba da islam ponovo učinimo društveno relevantnim  i interesantnim. Mi se u svojim tekstovima, knjigama i hutbama trebamo mnogo više baviti životnim pitanjima kao što su socijalna pravda, politička i poslovna etika... Nerazumljivo je, naprimjer, da u vremenu vrlo raširene korupcije, političkih laži i prijevara u našoj periodici i knjigama ne možete naći čestit tekst o tim temama. Nas se s pravom ili ne optužuje da se miješamo u politiku. Ne može nas se međutim optužiti da se miješamo u velika društvena pitanja kao što su javni moral, brak, porodica, prava radnika, oprost i pomirenje, naprimjer. Nekako smo se i sami svikli da su pitanja prava radnika, uvjeta rada na poslu, izrabljivanja radne snage, radničkih naknada isl. pitanja za sindikat a ne za nas. Postalo nam je prirodno da se protiv korupcije bore pojedine nevladine organizacije i međunarodne institucije ali ne i mi. Jedan nedavni pokušaj da se institucionalno pozabavimo jednom važnom porodičnom temom neslavno je završio.
 A savremeni bosansko-muslimanski brak i porodica, uključujući i one vjerničke, pod velikim su pritiscima i oni trebaju našu institucionalnu pomoć kako kroz literaturu tako i kroz odgovarajuće savjetodavne službe.
 Zapravo bi se moglo reći da su žena, brak i porodica najzanemarenije ciljne grupe u djelovanju IZ. Iza njih dolaze omladina i povratnici.


Među pitanjima koja naša islamska društvena misao, da je tako nazovem, treba hitno početi adresirati ističu se pitanja odnosa prema nemuslimanima, a posebno prema ateistima i agnosticima. Nedavno sam se uvjerio da je na ovu posljednju temu teško naći i nekoliko relevantnih pasusa u našoj literaturi. 


Prije ili kasnije, a posebno nakon procesuiranja velikih ratnih zločinaca, proces pomirenja i ozdravljenja našeg društva će morati krenuti brže i odlučnije. Pitanje praštanja će se neminovno nametnuti. U Kur'anu i životu Poslanika, a.s., i njegovih drugova mnogo je relevantnih principa i presedana koje treba elaborirati i eksplicirati kao bi bili putokaz našim vjernicima u svakodnevnom životu. Stječe se dojam da naši vjernici u svojim političkim promišljanjima još uvijek prave veću razliku između muslimana i nemuslimana nego između patriote i neprijatelja državne zajednice ma koje vjere bio. Tu bismo iz Medinske povelje mnogo toga mogli naučiti.

Konačno, svima nam je poznato da je islamska duhovnost pred velikim iskušenjem konzumerizma, materijalizacije i evro-američke kulture odmora i zabave. Mi osim ilahija, i ovdje posebno mislim na one prof. Džemaludina Latića, još uvijek malo toga nudimo kao alternativu popularnoj umjetnosti, kulturi i muzici koja se vrlo često može slobodno okvalificirati kao islamski vrlo sporna ako ne i haram.

5. Akaidska misao za naše doba

Ključne odgovore na putu spasenja ljudi traže i trebali bi naći u nauci koju zovemo akaid. Kad je islamska literatura na našem jeziku u pitanju još uvijek je vjernicima najteže preporučiti naslove u kojima će naći odgovore na sržna pitanja vjere i nevjere i sumnje koje ih s tim u vezi muče. Nekako se čini da smo pomalo zapostavili temeljna pitanja vjere, koja nisu i ne mogu biti predmetom samo jedne islamske discipline, te da se akaid možda više od drugih disciplina akademizirao. Akaidske knjige namijenjene najširoj publici i danas često govore o raspravama koje su vodili klasični muslimanski autoriteti a koje su im postavili njihovi tadašnji oponenti. Prije nego što današnji mladi čovjek shvati različita mišljenja muslimanskih teologa o Božijim imenima, atributima i nekim drugim karakteristično srednjovjekovnim teološkim dilemama, potrebno se dobro potruditi da mu se objasni zašto je to pitanje problem, odnosno važno. A problem čiju problematičnost treba objašnjavati nije problem za širu vjerničku javnost ('ammetu 'n-nas). Istovremeno naša literatura rijetko nudi adekvatne odgovore na pitanja i dileme koje se današnjem, posebno mladom čovjeku same snažno nameću kroz obrazovni sistem, medije i popularnu literaturu: Postoji li Bog? Je li Bog stvorio čovjeka? Kome vjerovati, udžbenicima fizike i biologije ili vjeronauke? 

S obzirom da nam je stalo do ljudskih duša onda moramo odgovarati na pitanja koja ih muče jezikom koji razumiju. Posljednjih godina ljudima smo uglavnom davali odgovore na pitanje kako biti musliman, ali ne i zašto? Naši vjeronaučni i mektebski udžbenici još uvijek od učenika zahtijevaju da više znaju i memorišu nego da shvate i steknu vjeru i izgrade stavove. Više je pokazatelja da je i u našem društvu sve više 'vjernika' koji ne vjeruju u osnovne postulate kao što su vjera u Boga i posebno vjera u proživljenje nakon smrti.
 To je takozvani problem pripadanja bez vjerovanja (belonging without believing). Mi volimo misliti da je to problem zapadnoga kršćanstva. Ima međutim razloga strahu da ni islam kakav naučavamo nije imun na korozivne efekte moderne i postmoderne na ljudsku dušu i intelekt. Postoji naglašena potreba da se temeljna islamska učenja o Bogu, čovjeku i svijetu uvijek iznova ekspliciraju u odnosu na najveće nedoumice i filozofska pitanja našega doba. Nešto materijala na tu temu moguće je istina naći u nekim prijevodima i autorskim tekstovima ali to nije dovoljno. Naprimjer, na našem jeziku je jako malo ozbiljnih islamskih ogleda o teoriji evolucije. Ovo ne treba shvatiti kao poziv na njeno pobijanje već samo kao sugestiju da se prestane šutjeti o ovom ozbiljnom pitanju pred zbunjenim vjernicima i da se zaustavi praksa banaliziranja rasprave o porijeklu čovjeka od majmuna na način koji bi mogao biti simpatičan da stvar nije ozbiljna.


Iako se ne tiče samo akaidske misli ovdje želim spomenuti jednu posebno zanemarenu ciljnu grupu u našim napisima: nemuslimane. Sudeći prema tome koliko se obraćamo nemuslimanima reklo bi se da smo neozbiljni u svojoj vjeri i nezainteresirani za svoju sudbinu. Još uvijek naime većina bosanskih muslimana vjeruje, a tako uglavnom podučavamo naše učenike u medresama i studente na fakultetima, da su u principu samo muslimani spašeni. Iz ovoga proističe naša odgovornost prema nemuslimanima da ih upoznamo sa učenjem islama. Ne samo da se to ne dešava već bi se slobodno moglo reći da smo postali prepreka onima koji bi da upoznaju i prihvate islam tako što smo islam nacionalizirali. Nadalje, neovisno od ovog misionarskog motiva, ovdje na Balkanu mi imamo još jedan razlog da pokušamo svojim komšijama predstaviti islam onakvim kakvim mislimo da on jeste, a to je historija nerazumijevanja, istina ne primarnog vjerskog, koje je često završavalo stradanjem muslimana. Ne treba zanemariti niti olahko prelaziti preko činjenice da postoji mnogo onih koji se obraćaju nemuslimanima strašeći ih islamom. Kolika je zapravo potreba za ovim diskursom najbolje govori pažnja koju je privukla „Deklaracija evropskih muslimana Rijaseta IZ-e“, koja se izravno jednim svojim dijelom obratila nemuslimanima. 

Da zaključim, ključno pitanje na koje danas traže odgovor pojedinci i društva jeste: šta mi/nam islam ima ponuditi? Kvalitet odgovora koje daje na to pitanje najbolji je pokazatelj razvijenosti i zrelosti naše islamske misli. Mnogi od gore nabrojanih izazova su trenutačni i ne trpe odlaganje. Baš kao što je i prilika koju islamska tradicija Bošnjaka ima na unutrašnjem, regionalnom i širem evro-američkom planu također vremenski limitirana. U odsustvu valjane reakcije bosanskih muslimanskih intelektualaca i islamskih institucija pažnja kako muslimana tako i nemuslimana Evrope i Sjeverne Amerike bit će preusmjerena drugdje.

Na putu daljnjeg razvoja svoje tradicije bosanski muslimani nisu i ne trebaju biti sami. Saradnja sa misliocima i institucijama slične orijentacije omogućit će oplođavanje ideja i brži razvoj u željenom pravu. Islamska misao u BiH do 1878. g. razvijala se u okviru glavnih trendova tada najmoćnije islamske države. Bosanska ulema je kompetentno komunicirala sa ulemom iz drugih dijelova islamskog svijeta. Hasan Kafi Pruščak je uključen u leksikon učenih ljudi Osmanske države, Ešekaik en-nu'manijje fi teradžim 'ulema ed-devle el-'usmanijje. Njegova djela recenzirala je ulema Istanbula, Indije i drugih tadašnjih centara islamske učenosti.
 Takvu poziciju bi trebali ponovo da postignemo. Postoje naznake da se u tom pravcu krećemo. Članstva reisu-l-uleme u dva međunarodna fikhska foruma,
 njegovo članstvo u izvršnom vijeću Udruženja uleme, njegovo kao i članstvo prof. Enesa Karića i prof. Rešida Hafizovića u znanstvenim akademijama u muslimanskom svijetu, interes koji međunarodni forumi pokazuju za rad prof. Karčića radosna su vijest i priznanje njima lično ali i našoj zajednici. Sadašnji egipatski muftija se prilikom nedavne posjete Bosni sjetio imena dr. Šukrije Ramića po njegovoj magistarskoj tezi iz usuli fikha; dr. Fuad Sedić se u tahridžu hadisa može porediti sa najboljim stručnjacima u toj oblasti u svijetu; dr. Zuhdija Adilović i dr. Safvet Halilović imaju svoja djela objavljena od strane velikih izdavača u arapskom svijetu; prof. Enes Ljevaković bi nas sjajno predstavljao u bilo kom fikhskom forumu. Ovo su samo primjeri i nisam imao namjeru ovdje biti iscrpan. 

Da bi se to desilo potrebno je graditi i infrastrukturu i osigurati uvjete za razvoj islamske misli. Mislim ovdje prije svega na jedan institut ili centar za islamsku misao pri FIN-u ili kao samostalnu naučno-istraživačku i postdiplomsku instituciju. Mi toliko možemo i trebamo učiniti da bi uz naše fakultete, novu biblioteku, Vijeće za fetve i El-Kalem zaokružili svoju znanstvenu i visoko-obrazovnu strukturu.
� O elementima islamske tradicije Bošnjaka vidi u Fikret Karčić, „Šta je to 'islamska tradicija Bošnjaka'“ u Rezolucija Islamske zajednice u Bosni i Hercegovini o tumačenju islama i drugi tekstovi, Sarajevo, El-Kalem, 2006, 51-59. Koristim priliku da se zahvalim prof. Fikretu Karčiću, dr. Enesu Ljevakoviću i mr. Aidu Smajiću na čitanju radne verzije ovoga rada i sugestijama koje su mi uputili. Odgovornost za eventualne propuste i greške je svakako samo moja.  


� Posljednji od njih je Abdulvehhab el-Mesiri, značajno ime savremene egipatske intelektualne scene i vođa civilnog pokreta „Kifaje!“ (Dosta!). 


� Ovdje bi se moglo govoriti i o uticaju otvaranja bosanskog društva uopće ka zapadnoj liberalnoj tradiciji i njenom uticaju na našu islamsku misao koja se liberalnom zapadnom mišlju još uvijek ne bavi sistematski i intenzivno.


� „Islam in Bosnia and Herzegovina: What can Western European Muslims Learn from It?“, predavanje održano na University of Dublin, 18. oktobar 2007. i „The Profile of Bosnian Islam and What Western European Muslims Could Benefit from It“, Štutgart, 16. novembar 2007. god.


� Pročitati teško da mogu jer nažalost mi još nemamo ni čestitu brošuru o Islamskoj zajednici na velikim svjetskim jezicima. Izuzetak su tekstovi profesora Fikreta Karčića „The Office of Ra'is al-'Ulama Among the Bosniaks (Bosnian Muslims)“, Intellectual Discourse, vol. 5 (1997), no. 2, pp.109-120 i „Administration of Islamic Affairs in Bosnia and Herzegovina“, Islamic Studies, vol. 38, no. 4 (1999), 535-561.


� U našoj literaturi rijetko se susreću fikhski argumenti za institucije menšure, reisu-l-uleme i idžazetname, naprimjer. Vidi Fikret Karčić, „The Office of Ra'is al-'Ulama...“. O IZ u BiH vidi i Fikret Karčić "Islam i evropske integracije: pitanje institucionalizacije Islama" objavio sam u knjizi "Religija i europske integracije", (ur.) Ivan Cvitkovic i Dino Abazović, Sarajevo: Magistrat, 2006, 187-199. Vidi i reisu-l-ulema Mustafa Cerić, „Academic Freedom and Religious Freedom: History of Institutionalized Training of Imams in Bosnia-Herzegovina“, predavanje održano na Univerzitetu u Leidenu 22. januara 2007. i isti, «Religion and Politics: The Case of Single Muslim Authority in Europe“, European View, vol. 6, jesen 2007. Za sveobuhvatnu historiju institucionalizacije islama u BiH vidi Enes Durmišević, Uspostava i pravni položaj Rijaseta Islamske zajednice u Bosni i Hercegovini 1882-1899, Sarajevo, Magistrat, 2002.; Isti, „Šerijatsko pravo i nauka šerijatskog prava u BiH u prvoj polovini XX stoljeća“ (doktorska disertacija); Omer Nakičević, prir., Istorijski razvoj institucije Rijaseta, Sarajevo, Rijaset IZ u BiH, 1996. 


� Dr. Fikret Karčić razlučujući vjerske, moralne i pravne šerijatske norme i ukazuje da su prve dvije skupine relevantne i sekularnoj državi dok treća skupina ostaje relevantna duhovno-vjerski (dijaneten) ali ne i sudski (kadaen). Vidi njegov rad na ovom simpoziju „Islam u sekularnoj državi: primjer Bosne i Hercegovine“. Protiveći se mogućim pozivima za parcijalnu primjenu šerijata on kratko naznačava tri argumenta za takav svoj stav. Prvo, to bi bio povratak na historijski prevladan model religijske manjine. Drugo, posjedovanje personalne autonomije nije dovoljna garancija za očuvanje islamskog identiteta. Konačno, to bi doprinijelo daljem rastakanju državno-pravnog sistema domovine muslimana. 


� Enes Karić, Prilozi za povijest islamskog mišljenja u Bosni i Hercegovini XX stoljeća, Sarajevo, El-Kalem, 2004.


� Mislimo na knjigu Mustafe Šahina Kršćanstvo: istina o kršćanstvu kroz historiju, vjerovanje, knjige, pravce i učenje - studija, analiza i rasprava (Zenica: El-Mudžahidin, 1996) o kršćanstvu koju su katolički zvaničnici u nas više puta navodili kao primjer agresivne islamizacije. 


� J. Habermas, «Religion in the Public Sphere», European Journal of Philosophy, vol.  14, no. 1 (2006), pp. 1-25.


� Vidi Will Kymlicka, Multicultural Citizenship (Vil Kimlika, Multikulturalno građanstvo: liberalna teorija manjinskih prava, Novi Sad: Centar za multikulturalnost, 2001).


� Vidi Louay M. Safi, „Overcoming the Religious-Secular divide: Islam's Contribution to Civilization“ (Prevazilaženje vjersko-sekularne podjele: doprinos islama civilizaciji)“ u M. Basheer Ahmed i drugi, urednici, Muslim Contributio to World Civilization. London, IIIT i AMSS, 2005, 5-22. Vidi i „Deklaraciju evropskih muslimana Rijaseta IZ u BiH“. Zapravo je ovo naše savremeno nesnalaženje u nevladinom sektoru pomalo zbunjujuće kad se zna da je islamsku civilizaciju kroz stoljeća uglavnom gradio i održavao nevladin sektor: vakufi, privatne medrese, biblioteke i slično.


� Mislim ovdje na istraživanja engleske antropologinje Cornelie Sorabji. Finansijski izvještaji nekih naših institucija potvrđuju da su ti vjernici u pravu.


� Indikativna je i reakcija IZ na nacrt porodičnog zakona Federacije BiH koji joj je bio upućen na mišljenje. Ta se reakcija može posmatrati i kao ustupanje pred jednim velikim društvenim izazovom. 


� O ovim pritiscima svjedoče brojna pitanja što ih naši vjernici upućuju fetva-i eminu ali i struktura žrtava nasilja u porodici. 


� Prema već spomenutoj UNDP-ovoj studiji Human Development Report Bosnia and Herzegovina 2000 – Youth (str. 102) oko 6% mladih u Federaciji BiH sebe uopšte ne smatra vjernikom a ipak prakticira osnovne vjerske obrede iz običaja. U Republici Srpskoj takvih je 16%. Može se pretpostaviti da je procent onih koji ne vjeruju u neke od osnovnih postulata vjere a ipak prakticiraju vjeru mnogo veći.


� Nakon pisanja ovog teksta pročitao sam zaključak sa sjednice Rijaseta održane 26. juna 2007. o osnivanju komisije za akaid «koja ima zadatak da u narednoj godini uradi akaidsku osnovu za predmet akaida kao fundamentalne nauke islama, kako bi ta osnova ubuduće bila i osnova za čuvanje islamske tradicije Bošnjaka». Glasnik Rijaseta IZ u BiH, LXIX, br. 9-10 (sep.-okt. 2007), 934-935.


� Vidi njegovu autobiografiju Niz učenjaka do posljednjeg Božijeg Poslanika, Sarajevo, Islamska dionička štamparija, 1935.


� Prema mojim saznanjima Reisu-l-ulema je jedini predstavnik oko trideset miliona autohtonih evropskih muslimana (isključujući evropski dio Turske) u Evropskom vijeću za fetve i istraživanja. 





